
Abstrak 

 

Kajian ini membincangkan perbezaan prinsip, konsep dan reka bentuk taman Islamik dan barat dari era 
tradisional hingga moden. Kurangnya rujukan mengenai prinsip taman Islamik di Malaysia telah 
menyebabkan kurangnya kefahaman terhadap reka bentuk taman Islamik yang sebenar yang 
mempunyai kualiti fungsi dan nilai estetik. Kajian ini bertujuan untuk memperbaiki kualiti taman awam di 
Malaysia berdasarkan prinsip taman Islamik yang mesra pengguna dan menampilkan imej budaya 
setempat dalam konteks bandar moden. Selain itu, bagi membuktikan bahawa taman barat diadaptasi 
daripada tamadun Islam. Objektif kajian ini adalah meneroka prinsip, konsep dan ciri taman Islamik yang 
dinyatakan di dalam Al Quran, hadis, sejarah taman tradisional Islamik dan barat serta model taman 
Islamik moden. Kaedah kualitatif yang melibatkan penerokaan teori telah digunakan untuk membina 
rumusan. Hasil kajian menunjukkan integrasi prinsip taman Islamik dengan persekitaran iklim tempatan, 
teknologi moden dan menampilkan imej budaya setempat menyumbang dalam penghasilan taman yang 
lebih berfungsi, mesra pengguna, unik, mempunyai identiti tersendiri dan bernilai estetik. Dapatan kajian 
ini memberi kefahaman maksud, konsep dan tujuan aplikasi reka bentuk taman Islamik moden yang 
boleh diterapkan untuk membentuk ruang awam yang berjaya dan lebih menarik dalam konteks tempatan 
di Malaysia. 

Abstract 

This study discusses the differences of the principles, concepts and designs of Islamic and western 
gardens from the era of history to modernity. The lack of Islamic garden principles references in Malaysia 
has led to a lack of understanding of the design of an authenticity of Islamic park, which has a quality of 
function and aesthetic value. This study aims to improve the quality of public parks in Malaysia based on 
the Islamic garden principles, which is user friendly and feature the local cultural images in the context of 
modern cities. Besides, to prove that western gardens are adapted from Islamic civilization. The objective 
of this study is to identify the principles, concept and characteristics of the Islamic garden as stated in the 
Quran, hadith, the history of the Islamic and western traditional gardens and models of Islamic and 
western gardens in modern era. Qualitative methods involving theoretical exploration have been used to 
build conclusions. The results show that the integration of Islamic garden principles with the local climate, 
modern technologies and featuring local cultural images contributes to the production of a more 
functional, user-friendly, unique, have its own identity and aesthetic value. The findings of this study 
provide an understanding of the meaning, concept and purpose of the modern Islamic garden design 
application that can be applied to create a successful and more attractive public space in the local context 
of Malaysia. 

1.0 Pengenalan  

Tumpuan penyelidikan ini adalah membincangkan pelbagai prinsip dan konsep taman Islamik 
dan barat dari era tradisional hingga moden. Kajian ini bermula dengan idea bahawa, taman 
Islamik perlu dipertahankan kerana prinsip alam bina Islamik yang berteraskan agama Islam 
merupakan prinsip terbaik yang mengatur hubungan antara manusia dengan tuhan, komuniti dan 
alam semesta (Omer, 2007; Burckhardt, 2009; Omer, 2012; Jamalinezhad et al., 2012; 
Habibshaikh, 2013; Al-Lahham, 2014). Kajian ini bertujuan membandingkan prinsip taman 
tradisional Islamik dan barat selain membuktikan bahawa taman barat diadaptasi dari tamadun 
Islam. Objektif kajian ini adalah meneroka prinsip, konsep dan ciri taman Islamik yang dinyatakan 
di dalam Al Quran, hadis, sejarah taman tradisional Islamik dan barat serta model taman Islamik 
moden sebagai ciri ruang awam yang berjaya.  

Kajian lepas mengenai prinsip taman Islamik sebelum ini dikaji oleh penulis (El-Deen, 1994; 
AlSamarrai, 2002; Clark, 2004; Seckin, 2010; Jani, et al., 2015; Ruggles & Taboroff, 2016) dan 
lain-lain. Namun, kajian lepas kurang perbandingan dengan sejarah taman barat, taman Islamik 
moden dan penerapan elemen yang menampilkan imej budaya setempat. Pengaruh budaya 
barat di negara Timur juga menyebabkan kurangnya kepekaan terhadap ilmu setempat yang 
diwarisi (Mursib & Rasdi, 2016). Ini menyebabkan kekurangan rujukan mengenai prinsip dan 
gambaran fizikal alam bina Islamik yang mengutamakan imej budaya setempat. Kajian ini juga 
melengkapkan kajian kebanyakan penulis barat yang mengkaji sejarah taman dan seni bina barat 
tanpa melibatkan sejarah taman dan seni bina Islamik. Antaranya menulis sejarah seni bina 
Greek dan Rom (abad ke 5M) hingga seni bina zaman pertengahan Eropah (abad ke 5-17), 
namun, mengabaikan lebih dari 1400 tahun pencapaian seni bina Islamik (602-1924SM). 

Kajian Desilver (2013) menunjukkan Timur Tengah hingga Afrika Utara merupakan kawasan 
penduduk Islam terbesar di dunia dengan 93% daripada kira-kira 341 juta penduduknya 
beragama Islam. Oleh itu ianya lebih banyak diadaptasi di negara Timur Tengah. Bagaimanapun, 
kualiti ruang awam Islamik yang setanding dengan yang terkenal pada zaman lalu telah semakin 
kurang dibangunkan. Contohnya Al Hambra di Sepanyol (Rajah 1), Generelife Garden di Parsi 
(Rajah 2), Hunt (2014) dan sebagainya. Reka bentuk ruang bandar Islamik juga kurang 
dibangunkan di Asia Tenggara termasuklah di Malaysia disebabkan kurangnya dokumentasi 
tentang prinsip reka bentuk Islamik di rantau ini. 

 

Rajah 1: Taman Al Hambra, 
Sepanyol 

  

Rajah 2: Taman Generelife, Parsi 
Sumber: gardenvisit.com 

Ini kerana kebanyakan penulis tidak membuat kajian bagaimana kaedah prinsip alam bina 
Islamik dibangunkan pada masa dahulu. Kekurangan rujukan sejarah dan data arkeologi 
mengenai taman Islamik, mengurangkan rujukan mengenai teori dan prinsip yang dibangunkan, 
fungsi dan kesannya terhadap manusia dan persekitaran (Parodi, 2010). Kesan kekurangan 
rujukan ini menyebabkan kurangnya kefahaman, penghayatan dan perhatian terhadap ciri dan 
kualiti sebenar ruang awam Islamik (Omer, 2008; Utaberta & Rasdi, 2013). Menurut Oktay 
(2012), kebanyakan "ruang awam" kehilangan bentuk, ekologi dan kualiti sosial. Menurut kajian 
(Abbasi et al., 2016) pula, kekurangan aktiviti sosial di kawasan kajiannya adalah disebabkan 
oleh kualiti ruang terbuka yang rendah.  

Kajian ini penting untuk menyelesaikan masalah ketidak fahaman prinsip taman Islamik yang 
membawa kepada masalah taman yang kurang fungsi. Kajian ini diharap dapat menyelesaikan 
masalah reka bentuk ruang awam di Malaysia, memperbaiki kualiti fungsi dan nilai estetik, 
mewujudkan ruang awam yang mempunyai identiti tempatan dan mesra pengguna disamping 
membuktikan bahawa taman barat diadaptasi dari tamadun Islam.  

2.0 Tinjauan Kesusasteraan 

2.1 Definisi Taman Islamik 

Taman dan kebun, selain berfungsi sebagai pengeluaran makanan menurut sejarah, ia 
juga ditakrifkan sebagai sebahagian landskap, kawasan kebanyakannya hijau untuk 
aktiviti sosial, rekreasi dan estetik (Stanley, et al., 2012). Taman Islamik ditafsirkan 
sebagai reka bentuk landskap menurut prinsip ideologi dan budaya Islam (El-Deen, 
1994). Taman Islamik adalah gambaran dari taman syurga yang dinyatakan di dalam Al 
Quran (El-Deen, 1994; Makhzoumi, 2002; Clark, 2004; Pramono, 2012).  

Prinsip seni bina Islam mengambil kira aspek fungsi, keselamatan dan keselesaan (Itewi, 
2007). Fungsi taman Islamik bukan sahaja memberikan nilai estetik, malah sebagai 
taman terapi, tempat berehat, menyediakan sumber makanan dan menampilkan identiti 
tempatan. Dalam konteks tempatan, Ismail & Ariffin (2015) menyimpulkan, landskap 
budaya yang dinamik di Malaysia ini melambangkan kewujudan bersama yang mampan 
antara manusia dan alam semula jadi dalam konteks persekitaran landskap budaya 
Melayu. 

2.2 Perbezaan Prinsip dan Konsep 

Prinsip bermaksud pernyataan yang "menjelaskan peraturan." Pada dasarnya, ia adalah 
pernyataan abstrak yang mengenal pasti ciri-ciri kelas atau kategori orang, tempat, 
hidup, benda yang tidak hidup dan peristiwa. Walaupun konsep menyediakan label untuk 
kelas atau kategori, prinsip memberikan pernyataan atau ciri abstrak (Alecia, 2014). Teori 
adalah prinsip saintifik yang kukuh yang disokong oleh bukti percubaan dan pemerhatian 
yang meyakinkan. Teori mempunyai kuasa penjelasan yang kuat yang membantu para 
saintis memahami dan menerangkan alam semesta dan membuat ramalan tentang 
peristiwa masa depan (Sarokin, 2017).  

  Manakala konsep bermaksud suatu idea (Sarokin, 2017). Menurut Marzano, konsep 
adalah "kata atau frasa tunggal yang melabelkan seluruh kelas atau kategori orang, 

tempat, hidup, benda yang tidak hidup dan peristiwa." Konsep mewakili lebih daripada 
satu bidang pengetahuan. Ia mempunyai ciri-ciri utama yang bernilai dan dikongsi oleh 
semua contoh konsep yang diberikan (Alecia, 2014). Konsep boleh menjadi sangat 
spesifik. Sebagai contoh, 'tumbuhan' dan 'haiwan' adalah kedua-dua konsep yang 
membantu saintis dan orang lain membezakan objek secara bermakna di dunia semula 
jadi (Sarokin, 2017). 

 

Jadual 1: Perbezaan Prinsip dan Konsep 

 
 Prinsip Konsep 
sifat berdasarkan teori berdasarkan idea 
 • memberikan pernyataan 

abstrak  
melabelkan secara sangat 
spesifik 

• menjelaskan peraturan mempunyai ciri-ciri utama 
yang bernilai dan dikongsi oleh 
semua contoh konsep yang 
diberikan 

elemen  kelas atau kategori orang, 
tempat, hidup, benda yang 
tidak hidup dan peristiwa 

kelas atau kategori orang, 
tempat, hidup, benda yang 
tidak hidup dan peristiwa 

 
 

2.3 Sejarah Taman Islamik  

  Taman Islamik mula dibina di istana Timur Tengah, dengan reka bentuk imej taman 
syurga yang mewah (Behrens-Abouseif, 1992; Division of Education, 2004; AlSamarrai, 
2002; Clark, 2004). Pada awalnya ciri taman mengadaptasi kebudayaan Mesopotamia 
yang disesuaikan dengan cuaca panas (AlSamarrai, 2002). Tidak lama kemudiannya ia 
menggabungkan seni hortikultur Parsi, kemahiran pertanian Mesir dan pengalaman 
pengairan ladang Arab badwi dan Afrika Utara (El-Deen, 1994). Taman Islamik bercirikan 
konsep Taman Botani bersejarah (Clark, 2004; Ruggles & Taboroff, 2016). Beberapa 
ilmuan telah mengenal pasti kewujudan dua jenis taman, linear dan rentasan paksi 
(cross-axial). Paksi linear mungkin telah dikuasai oleh Rom Mediterranean atau Parsi 
manakala bentuk rentasan paksi (dalam bahasa Parsi, Chaharbagh) adalah sumbangan 
Mesopotamia (Ruggles, & Taboroff, 2016). 

Taman Islamik mula dibina pada zaman Khilafah Abbasiyah pada abad ke 7-12M sama 
ada di Baghdad atau di Samarra, di dalam istana diraja khalifah keduanya al Mansur Abu 
Ja’far (754-775) yang bernama Qasr al Kuld (Tempat Tinggal Yang Kekal) (AlSamarrai, 
2002). Di zaman Abbasiyah, taman menggabungkan kesenian dari pelbagai budaya 
seperti Arab, Parsi, Turki dan lain-lain yang di transformasikan kepada bentuk Islamik. 
Istana kedua Qasr al Qarar (Istana Berehat) diilhamkan daripada taman syurga dari al 
Quran (AlSamarrai, 2002). Menurut sejarah, taman Islamik bercirikan konsep Taman 
Botani bersejarah (Clark, 2004; Ruggles, & Taboroff, 2016). 

Pada 868M, pembesar Mesir, Ahmad Ibn Tulun (868-905M) telah membina taman 

Islamik dalam istananya `The Golden House’. Taman yang luas ini mempunyai kawasan 
binatang liar, tempat perlumbaan kuda, batang pokok yang disalut dengan tembaga, 
terusan dan mata air untuk pengairan taman, taman burung dan kolam dari merkuri yang 
luar biasa (Behrens-Abouseif, 1992). Tamannya umpama cerita fantasi Thales of the 
Thousand and One Night (Al-Samarrai, 2002). Khalifah Fatimiyah yang keempat, al Muiz 
li Din Allah yang memerintah Mesir antara 934-969M telah membina istananya di al 
Qahira. Tamannya terdapat 12 pavilion, pokok yang dibuat dari gula, air pancut di tengah 
halaman yang meleleh melalui paip emas dan perak ke terusan dan kolam serta taman 
burung yang berwarna-warni. 

Pada abad ke 14, dalam era Mamlukiah pula, pemerintah Granada, Sepanyol, Nasrid, 
telah membina istananya, Alhambra (Rajah 1). Ia merupakan kompleks istana yang 
terdiri dari 5 buah istana, beberapa bangunan dan taman yang menyatukan halaman 
(courtyard) dan dalaman bangunan. Alhambra bermaksud Istana `merah’, merujuk 
kepada warna batuannya yang bertentangan dengan gunung yang jauh (DOE, 2004). 
Pelan rentasan paksi diwujudkan pada abad ke 14 oleh Court of the Lions di Istana 
Alhambra dan pelan linear ditunjukkan oleh Court of the Myrtles di istana Alhambra 
(Ruggles, & Taboroff, 2016). Selepas itu taman barat mula mengadaptasi taman Islamik 
Timur Tengah. Kesimpulannya taman tradsional Islamik diilhamkan dari taman syurga 
menurut Al Quran, menggabungkan kesenian dari pelbagai budaya dan 
ditransformasikan kepada bentuk Islamik. 

 
 

 2.4 Prinsip dan Konsep Taman Islamik  

 Sumber rujukan taman Islam di Timur Tengah diperolehi daripada Al Quran, (El-Deen, 1994; 
Clark, 2004; Seckin, 2010; Pramono, 2012; Ruggles & Taboroff, 2016), sejarah, penulis, 
lukisan dan taman sedia ada di dunia Islam. Elemennya adalah dinding, air, pokok, bunga, 
hiasan arabesque, geometri Islamik, laluan pejalan kaki dan astaka. Pelan taman bentuk 
geometri dengan rentasan paksi (cross-axial) ditunjukkan oleh laluan pejalan kaki dan 
saluran air (water channels) serta susunan tanaman dalam plot empat segi yang biasanya 
mengandungi satu spesis pokok buahan atau sayuran tertentu setiap satu (El-Deen, 1994; 
Clark, 2004; Seckin, 2010; Ruggles & Taboroff, 2016). 

2.4.1 Prinsip Kejelasan (Teratur, Seimbang) 

Antara prinsip utama taman Islamik adalah susunan yang teratur (El-Deen, 1994; 
Clark, 2004) dan seimbang (simetri) (Clark, 2004; Ali, 2006; Burckhardt, 2009; 
Habibshaikh, 2013) yang memberikan suasana formal. Gaya formal ditunjukkan dari 
bentuk geometri, corak segi empat tepat berpaksi sebagai dasar susun atur, tidak 
berliku dan pokok tidak kelihatan meliar. Bentuk geometri dalam taman Islamik 
mewujudkan susun atur taman secara simetri, teratur, kemas, reka bentuk menarik, 
nilai estetik, menjimatkan ruang, memudahkan pergerakan (El-Deen, 1994; Clark, 
2004) keringkasan, kejelasan, disiplin dan kehalusan (El-Deen, 1994).  

2.4.2 Prinsip Pemusatan  

Prinsip utama taman Islamik juga adalah pemusatan (Clark, 2004; Ali, 2006; 
Burckhardt, 2009; Habibshaikh, 2013). Ia mengunakan elemen astaka dan kolam 
yang berperanan sebagai titik tumpuan (focal point). Elemen kolam atau air pancut 
ditempatkan di tengah ruang dengan empat laluan air yang membawa dari tengah 
kolam ke kolam yang lain dalam saluran kecil di sisi laluan pejalan kaki ke perimeter 
(Clark, 2004; Seckin, 2010; Ruggles & Taboroff, 2016).  

2.4.3 Prinsip Penyatuan  

Prinsip utama taman Islamik juga adalah penyatuan (Habibshaikh, 2013; Clark, 2004; 
Ali, 2006; Burckhardt, 2009). Penyatuan adalah hubungan yang harmoni antara 
geometri, air, penanaman dengan seni bina di sekelilingnya (El-Deen, 1994; Clark, 
2004). 

2.4.4 Prinsip Ketenangan 

Taman Islamik lebih mengutamakan aktiviti pasif bertujuan untuk memberikan 
ketenangan. Taman syurga yang harmoni, tenang dan indah boleh membantu 
pengunjung untuk mengingati tuhan. Elemennya adalah air, tempat duduk dan 
lampu. Fungsi air selain memberi ketenangan, ia juga mewujudkan kepuasan 
manusia dalam fizikal atau psikologi. Contohnya menyejukan udara, berwuduk, 
mengingati tuhan dan taman syurga dalam al-Quran, mewujudkan persekitaran yang 
harmoni, menutup bunyi bising dari luar, menahan angin yang berdebu dan 
menghasilkan bunyi yang menyenangkan (El-Deen, 1994; Clark, 2004; Seckin, 2010; 
Ruggles & Taboroff, 2016). Ayat Al Quran mengenai air pancut di syurga dinyatakan 
dalam (Surah Al Insan:17-18) Terjemahan maksud: Dan mereka dalam Syurga itu, 
diberi minum sejenis minuman yang campurannya dari zanjabil (halia). (17) Iaitu 
sebuah air pancut dalam syurga, yang dipanggil sebagai "Salsabil". (18) Cahaya 
lampu hendaklah lembut dengan voltan rendah untuk mencipta kecantikan dan 
suasana romantik pada waktu malam (Clark, 2004). Ayat Al Quran yang 
menggambarkan ketenangan di syurga dinyatakan dalam (Surah Al Waqiah: 25-26) 
Terjemahan maksud: Mereka tidak akan mendengar dalam Syurga itu perkataan 
yang sia-sia dan tiada pula sesuatu yang menyebabkan dosa; (25) Mereka hanya 
mendengar ucapan: Selamat! Selamat! (dari satu kepada yang lain) (26). 

2.4.5 Prinsip Privasi / Misteri 

Antara prinsip seni bina Islam adalah privasi (Itewi, 2007). Sebuah taman Islam yang 
sebenar adalah tersembunyi dan misteri seperti taman syurga. Contohnya taman ini 
diasingkan dari bahagian lain dengan menggunakan tanaman pagaran malar hijau 
atau mashrabiya (skrin kayu bercorak geometri), struktur teduhan seperti struktur 
memanjat, pergola, gazebo, khemah, rumah, istana dan kepungan dinding. Selain 
memberikan teduhan, ia memberikan privasi, kerehatan, membaca, bersantai dan 
hiburan dalam suasana yang tenang (Germeraad, 1993, El-Deen, 1994; Clark, 2004; 
Ruggles & Taboroff, 2016). Fungsi dinding adalah mencipta rasa misteri dan 

keindahan dalaman, pengasingan, privasi, perlindungan dari habuk dan sebagainya 
(El-Deen, 1994; Clark, 2004). Ayat Al Quran mengenai rumah atau istana dinyatakan 
dalam (Surah Al Furqan :10). Terjemahan maksud: “Maha berkat Tuhan yang jika 
Dia kehendaki tentulah Dia akan mengadakan untukmu (di dunia ini) sesuatu yang 
lebih baik dari apa yang mereka katakan itu, iaitu syurga yang mengalir di bawahnya 
beberapa sungai, serta mengadakan untukmu istana (yang tersergam indah)” (10)  

2.4.6 Prinsip Tanaman 

Hakim (2004) mengatakan rangka kerja yang mengadaptasi reka bentuk bandar 
Islamik perlu mempunyai hubungan dengan alam atau mesra ekologi seperti reka 
bentuk landskap berdasarkan nilai Islam. Menurut Germeraad (1990) antara konsep 
utama dalam reka bentuk ruang terbuka di bandar Islamik adalah persekitaran alam 
dan tanaman. Khaldun (2009) dlm (Safar, Yahya, Usman & Ismail, 2018) dan 
Khaldun (1967) dlm Omer (2005) mengatakan lokasi dan bentuk sebuah bandar 
hendaklah mesra alam semulajadi dan berpotensi mengawal pengudaraan, sanitasi, 
pemanasan, penyejukan dan sebagainya. Manusia perlu mesra alam sekitar kerana 
ia mempengaruhi kelemahan fizikal mental dan emosi mereka. Antara elemen alam 
sekitar yang memberikan keselesaan kepada sebuah bandar adalah air, padang 
rumput, tanaman, hutan dan laut. (Thompson, 2002; Abbasi, Alalouch, & Bramley, 
2016; Furlan, 2016) juga mempunyai persamaan pendapat dengan Hakim bahawa, 
ruang awam yang berkualiti hendaklah menjadi pusat pemuliharaan ekologi / alam 
sekitar dan mempunyai hubungan dengan alam.  

Budaya dan iklim mempengaruhi penciptaan taman Islam dan memberi kesan 
kepada cadangan tanaman yang sesuai. Pokok yang diutamakan dalam taman 
Islamik adalah pokok teduhan, pokok buahan dan pokok berbunga wangi (Clark, 
2004; Ruggles & Taboroff, 2016). Ayat Al Quran mengenai pokok teduhan di syurga 
dinyatakan dalam (Surah Al Waqiah :32) Ayat Al Quran mengenai pokok buahan di 
syurga dinyatakan dalam (Surah Al An’am: 99), (Surah Al Waqiah :28-32), (Surah at 
Tin :1) Antara pokok buahan syurga yang dinyatakan dalam Al Quran adalah seperti 
anggur (Phoenix dactylifera), tamar (kurma) (Phoenix dactylifera), tin (Ficus carica), 
zaitun (Olea europaea), delima (Punica granatum), Shafaghat (2010), pisang dan 
bidara. Ayat Al Quran juga menyatakan mengenai pokok bungaan dan wangian di 
syurga melalui (Surah Al Rahman :12)  

2.4.7 Konsep Kesederhanaan 

Konsep perkadaran (proportion) Clark (2004) atau konsep kesederhanaan, El-Deen 
(1994) bermakna `tidak ada keterlaluan dalam taman Islamik’ (Clark, 2004). 
Contohnya dinding di luar taman memaparkan kesederhanaan dan merendah diri 
(El-Deen, 1994). Menurut kajian El-Deen (1994), taman Islam menggambarkan 
keseimbangan rasional (logik) dan semula jadi. Ini kerana pereka bentuk taman 
menumpukan kepada kebenaran, jalan dan hukum Allah. Ia berbeza dengan 
pemikiran pereka bentuk Eropah seperti di England, di mana taman landskap 
berkonsep romantis diwujudkan untuk melambangkan penyerahan semangat 
manusia dengan alam semula jadi tanpa syarat. Begitu juga menurut (Utaberta & 

Rasdi, 2013), seni bina Islamik perlu mengutamakan kesederhanaan seperti yang 
diterapkan pada zaman Rasululah.  

2.4.8 Konsep Pelbagai Kegunaan/Aktiviti 

Taman Islamik mengekalkan hidup oasis, memberi manfaat kepada manusia, 
burung, dan haiwan. Ia adalah satu kebun / taman, penanaman buahan dan herba 
wangi untuk kegunaan manusia dan menyediakan air untuk semua jenis makhluk (El-
Deen, 1994). Pada masa yang sama ia memaparkan keindahan (El-Deen, 1994; 
Clark, 2004) dan menampung aktiviti riadah (El-Deen, 1994). Hadis mengenai aktiviti 
sosial dinyatakan daripada Anas bin Malik ,Rasulullah bersabda: "Sesungguhnya 
di dalam syurga ada satu pasar yang akan dikunjungi oleh penghuninya pada setiap 
Jumaat tetapi tidak ada jual beli, hanya orang berkumpul membicarakan keadaan 
ketika di dunia dan cara beribadat, bagaimana keadaan antara si fakir dengan yang 
kaya, keadaan sesudah mati dan lama binasa dalam kubur sehingga sampai di 
syurga" (Haiyon, 2016). 

2.4.9     Konsep Kepelbagaian (Diversity) 

Seperti dalam tema dan gaya Al-Qur'an, taman Islam di Timur Tengah mengandungi 
interaksi berterusan antara sebenar dan ideal, praktikal dan fantasi, fizikal dan 
metafizik, ketara dan simbolik, semula jadi dan bandar. Secara ringkasnya, susunan 
kepelbagaian melalui elemen penyatuan. Pelbagai wilayah antara taman Islamik 
adalah kunci kepada jenis yang kaya dan pelbagai (El-Deen, 1994). Taman Islam 
adalah tempat yang ideal untuk menikmati keseronokan dan memberi sumbangan 
penting dalam pembangunan pertanian komuniti (Asif, Utaberta, Mydin & Yunos, 
2015). 

2.4.10   Konsep Estetika 

Tamadun Islam memberikan nilai estetika kepada tempat yang dominan. 
Kemewahan dan meniru bentuk manusia adalah dilarang dalam Islam. Ini 
mendorong artis untuk cemerlang dan meningkatkan kreativiti. Nabi Muhammad
bersabda: ‘Allah itu indah dan menyukai keindahan’ (El-Deen, 1994; Saoud, 2004; 
Ali, 2006; Siddiqui, 2010). Namun, fungsi memainkan peranan utama dalam seni 
bina Islamik berbanding nilai estetik (Omer, 2010; Utaberta & Rasdi, 2013; Ahmed, 
2014). Kecantikan tanpa keangkuhan adalah nilai dalam budaya Islam (El-Deen, 
1994). Air adalah sumber kehidupan yang mampan dalam taman Islamik. Ia 
berfungsi mewujudkan kepuasan manusia dalam estetik, (El-Deen, 1994; Clark, 
2004; Seckin, 2010), menonjolkan elemen seni bina atau sebagai elemen reflektif 
yang mencerminkan astaka bersebelahan (El-Deen, 1994; Clark, 2004; Ruggles & 
Taboroff, 2016). Ruang awam yang berkualiti memberikan nilai kebersihan (Al-
Maimani, Salama, & Fadli, 2014; MacKenzie, 2015) menarik, MacKenzie (2015) dan 
estetik, (Clark, 2004; Sen & Arslan, 2016) melalui pengurusan yang baik.  

2.4.11 Konsep Konteks (Contextuality) 

Hubungan ruang yang teratur antara tanah yang berlainan, jelas menunjukkan 
perancangan konsep dalam bandar Islam seperti bazar, pasar, dataran, jalan dan 
kawasan lain yang menunjukkan pengkhususan dalam perdagangan atau industri 
tertentu. Arkitek dan perancang perlu menghormati alam semula jadi dengan 
bertindak balas di antara dua persekitaran: buatan Allah dan buatan manusia (El-
Deen, 1994). Antara prinsip seni bina Islam adalah menggunakan bahan binaan 
semula jadi, menyesuaikan reka bentuk dengan seni bina tempatan (vernacular), 
iklim tempatan dan alam sekitar (Hakim, 2004; Itewi, 2007; Al Sayyed, 2012; 
Utaberta & Rasdi, 2013; Zin, Ladjal, Hamid, Fauzi, Grine, 2013). 

       2.4.12   Konsep Teknologi moden 

Hakim (2004) mengatakan rangka kerja seni bina yang mengadaptasi reka bentuk 
bandar Islamik perlu menggunakan bentuk moden di samping mengambil 
pengajaran dari zaman lepas, teori penggunaan ruang, material dan teknologi 
moden. Menurut Itewi (2007), seni bina Islamik perlu menerapkan identiti moden dan 
teknologi moden seperti yang terdapat di Taman Shahzadeh Iran (Rajah 3) dan 
Taman Alcazar, Cordoba, Sepanyol (Rajah 4).  

 

2.5    Bahan Binaan Seni bina Taman Islamik 

Bahan binaan laluan pejalan kaki adalah daripada bahan semula jadi seperti batu, bata, 
granit dan jubin terracotta. Batu/bata digunakan dalam binaan bangunan Islamik kerana 
selain keteguhannya, ia menyejukkan suhu ketika cuaca panas, menstabilkan suhu ketika 
waktu malam atau cuaca sejuk, Clark (2004) dan memberikan privasi (Al Sayyed, 2012). 

Bagaimanapun, perkara yang perlu dielakkan dalam taman Islamik yang asli adalah meniru 
hidupan atau alam semua jadi seperti patung, laluan berliku, sungai bentuk semula jadi, 
tasik dan air terjun, lumut dilindungi batu dan gaya penanaman hutan kayu lembap, 
jambatan kayu melengkung, astaka kayu, dusun buluh, air mengalir melalui buluh ke dalam 

Rajah 3: Taman Shahzadeh, Iran 
Sumber: (kavehfarrokh.com) 

Rajah 4: Taman Alcazar, Cordoba, 
Sepanyol 

Sumber: (beezone.com) 

kolam, Cactus, Agave, padang rumput semula jadi dan taman bercampur dengan landskap 
di sekeliling (Clark, 2004). 

2.6    Taman Islamik Era Moden 

                     2.6.1     Taman Al Azhar   

Taman Al Azhar di Kaherah, Mesir (Rajah 5-9) merupakan taman di era moden 
yang kebanyakannya berkonsep tradisional Islamik (Aga Khan Trust for Culture, 
2005) telah dianugerahkan Great Public Space (MacKenzie, 2015). Ia terletak di 
atas tapak al Darassa, berkeluasan 30 hektar, dibangunkan oleh Aga Khan Trust for 
Culture, pada 1991 dan dibuka pada tahun 2005 (Bianca, 2000). Elemen dan 
kemudahan tamannya termasuk taman geometri, menara pandang jauh, tasik, 
dusun, promenade, ampiteater, taman air berteres (water cascade garden), tapak 
semaian, restoran, kiosk, taman permainan kanak-kanak, padang permainan, 
pentas kanak-kanak, ramp, tandas, bangku marmar dan lampu (Aga Khan Trust for 
Culture, 2005).  

Menurut MacKenzie (2015), antara faktor yang menjadikan taman ini sebuah ruang 
awam yang hebat adalah keselesaan dan imej kerana ia memperbaiki nilai estetika, 
keselamatan dan keselesaan kawasan kejiranan. Dari segi penggunaan, taman ini 
bukan sahaja menyediakan ruang rekreasi tetapi juga pemandangan bandar yang 
menarik. Dari segi sosiabiliti, pembinaan taman ini melibatkan pemulihan beberapa 
monumen sejarah bersebelahan kediaman komuniti Darb Al Ahmar termasuk 
program sosial untuk golongan miskin dan pertambahan populasi kejiranan. 

 
 
 
 
 
 
 
 
 
 

Rajah 5: Pandangan udara taman Al Azhar 
(Sumber: grandpyramids.wordpress.com) 

http://www.pps.org/gps/

2.7    Sejarah Taman Tradisional Barat 

Sejak pertengahan abad ke-16, taman barat mula mengadaptasi taman Islamik dari Timur 
Tengah bermula dari tempoh kebangkitan (renaissance) dan baroque (1300-1760M). Ini 
disebabkan oleh peningkatan jumlah manuskrip saintifik, falsafah dan hortikultur Greek yang 
diperkenalkan ke Eropah oleh orang Arab. Semasa sains dan hortikultur Islam berkembang, 
Eropah sedang muncul dari Zaman Gelap.  

2.8     Konsep dan Ciri Taman Barat 

2.8.1    Era Renaissance (abad ke 15-17) 

 Di Yunani dan Rom, taman menggantikan tuhan sebagai pusat dunia. Dalam 
mitologi Yunani, Genius Loci, satu istilah yang sering digunakan dalam perkebunan 
barat, bermaksud `semangat tempat itu' (Clark, 2004; Pihl, 2007) atau semangat 
penjaga. Menurut orang Yunani dan Rom, setiap air pancut, lembah dan gunung 
dilindungi oleh ketuhanannya sendiri (Pihl, 2007). 

Seperti taman Islamik, taman barat juga berkonsep `Taman Syurga’ (Garden of 

Rajah 8: Air pancut, plaza dan laluan 
pejalan kaki 

Sumber: (gardenvisit.com) 

Rajah 7: Kawasan lapang 
Sumber: (grandpyramids.wordpress.com) 

Rajah 9: Taman Geometri 
Sumber: (gardenvisit.com) 

Rajah 6: Restoran dan tasik 
Sumber: (flickr.com) 

http://www.gardenvisit.com/
http://www.gardenvisit.com/

Eden) dan memberi tumpuan kepada kawasan dalaman. Namun, skalanya tidak 
mesra manusia, penuh dengan patung, ukiran, topiari dan elemen air tiruan. 
Contohnya, Le Notre di Versailles.  

           2.8.2     Era Victoria (1837-1901) 

 Tamannya dibina di kawasan rumah mewah. Seperti taman Islamik, tamannya juga 
berdinding dan menghasilkan tanaman makanan seperti sayur-sayuran dan buah-
buahan selain bunga-bungaan. Contohnya, taman tradisional English (cottage 
garden).  

Bagaimanapun, menurut Plato dalam 'Theory of Arts', segala yang dicipta oleh 
artisan dihasilkan dari realiti. Menurut budaya barat, seni tiada hubungan dengan 
agama kerana dasar sekularisme yang memisahkan agama dengan semua benda 
di dunia.  

Dasar susun atur dan elemen taman juga meniru taman Islamik seperti bentuk 
geometri dan simetri. Menurut Plato, kecantikan sebenar hanya boleh dijumpai 
dalam geometri (Wade, 2006). Ini menunjukkan barat mengagumi bentuk geometri 
kerana nilai estetiknya.   

Elemen air pancut juga ditempatkan di tengah seperti taman Islamik. 
Bagaimanapun tamannya kurang air dan teduhan serta lebih terdedah kepada 
matahari (Clark, 2004).  

2.9    Taman Inggeris Era Moden 

2.9.1     Regent's Park 

Taman-taman di London kebanyakannya adalah taman diraja dan salah satunya 
adalah Regent's Park. Taman ini menempatkan, Primrose Hill, Zoo London, Teater 
Open Air, Avenue Gardens, Queen Mary Gardens, Allotment Garden dan koleksi 
100 spesies burung liar (Rajah 10-14). Primrose Hill yang berkeluasan 395 ekar 
adalah kawasan puncak bukit berumput yang ditumbuhi dengan pokok-pokok Oak 
di lerengnya. Ia menyediakan beberapa pemandangan yang menarik bandar 
London. Zoo London terletak di pinggir utara taman menempatkan koleksi 755 
spesies haiwan. Avenue Garden merupakan taman gaya Victoria. Ia mengandungi 
Garden Bog, English Garden dan Lion Vase. Queen Mary Gardens adalah taman 
koleksi bunga ros terbesar di London dengan kira-kira 12,000 mawar. Allotment 
Garden pula adalah taman makanan yang mempunyai pelbagai jenis buah-buahan 
dan sayur-sayuran termasuk maklumat teknik penanaman. Kemudahan yang 
disediakan di taman ini adalah kemudahan sukan, tempat makan dan minum yang 
banyak seperti Regent Bar & Kitchen, Smokehouse, Espresso Bar, Hub Café, 
Boathouse Café, Regent's Park Tennis Centre Café dan kiosk. The Royal Parks 
(2020). 

 

https://www.royalparks.org.uk/parks/the-regents-park/things-to-see-and-do/gardens-and-landscapes/the-avenue-gardens
https://www.royalparks.org.uk/parks/the-regents-park/things-to-see-and-do/gardens-and-landscapes/the-avenue-gardens

3.0  Metodologi Kajian 
 

Penyelidikan ini menggunakan kaedah kualitatif sebagai metod utama yang melibatkan kajian 
teori. Reka bentuk kajian ini menggunakan pendekatan penerokaan (exploratory) teori sejarah 
taman Islamik dan barat kerana ianya masih kurang dikaji secara ilmiah di Malaysia. Penyelidikan 
kualitatif sering menggunakan persoalan mengapa dan bagaimana (Stenius et al., 2008). Skop 
kajian adalah melibatkan sejarah taman Islamik dan barat yang bertujuan memahami prinsip 
taman Islamik, bagaimana dicipta, mengapa ianya digunakan sebagai prinsip dalam reka bentuk 
taman Islamik selain membuktikan reka bentuk taman barat diadaptasi dari negara Islam.    

 

Rajah 12: Primrose Hill 
Sumber: (royalparks.org.uk) 

 

Rajah 11: Tasik buatan 
Sumber: (royalparks.org.uk) 

 

Rajah 10: Pandangan udara Regent’s Park 
Sumber: (alamy.com) 

 

Rajah 13: Avenue Garden  
Sumber: (royalparks.org.uk) 

 

 Rajah 14: Queen Mary Garden 
Sumber: (royalparks.org.uk) 

 

  

https://www.royalparks.org.uk/parks/the-regents-park/things-to-see-and-do/gardens-and-landscapes/the-avenue-gardens
https://www.royalparks.org.uk/parks/the-regents-park/things-to-see-and-do/gardens-and-landscapes/the-avenue-gardens


15 
 

4.0 Analisis Penemuan dan Perbincangan  

Taman tradisonal Islamik berpandukan prinsip ideologi dan budaya Islam, manakala taman 
tradisional barat pada mulanya mewakili tuhan mereka, kemudian, seperti mana seni barat ianya 
bebas dari sebarang pertalian dengan agama. Taman Islamik moden masih berpandukan prinsip 
Islamik. Manakala taman barat moden juga bebas dari pegangan agama. 

Taman Islamik menurut sejarah dibina di kediaman istana dengan reka bentuk mewah. Begitu 
juga taman tradisional barat. Sebaliknya di era moden, taman Islamik dan barat mula diaplikasi 
bagi kegunaan orang awam.  

Taman Islamik di awal sejarah berkonsepkan taman botani. Manakala taman barat di awal 
sejarah lebih menumpukan kepada penghasilan makanan dan bungaan. Di era moden, taman 
Islamik mahupun barat merupakan taman botani yang menggabungkan pelbagai spesies 
termasuk tanaman buahan dan bungaan.   

Reka bentuk taman Islamik di era sejarah ditiru oleh barat dengan lebih menumpukan kepada 
reka bentuk dalaman taman dan mewujudkan dinding taman. Di era moden, taman Islamik 
menawarkan pemandangan indah ke arah luar persekitaran taman dan agar memudahkan akses 
ke taman. Taman barat era moden pula masih masih mengekalkan dinding taman di kawasan 
tertentu sahaja bagi mewujudkan privasi tetapi hanya, manakala di perimeter sekeliling 
keseluruhan taman tidak berdidnding bagi membolehkan pengunjung menikmati pemandangan 
ke persekitaran bandar mereka. 

Susun atur taman Islamik di era sejarah juga ditiru oleh barat iaitu lebih simetri, linear dan 
rentasan paksi. Manakala taman Islamik dan barat di era moden menggabungkan bentuk simetri, 
geometri dan bebas terutama di kawasan lapangnya. 

Taman Islamik di era sejarah menggunakan elemen air bukan sahaja untuk nilai estetik, tetapi 
lebih berfungsi untuk pengairan tanamannya serta banyak pokok dan struktur teduhan. Namun, 
taman barat di era sejarah, kurang air dan teduhan. Taman Islamik dan barat di era moden 
mempunyai pelbagai bentuk elemen air dan sistem pengairan yang menggunakan teknologi 
moden.  

Elemen taman Islamik di era sejarah lebih mewah umpama fantasi dengan fungsi lebih kepada 
estetika serta mengutamakan elemen air pancut di tengah taman. Elemen taman barat di era 
sejarah pula lebih ringkas tetapi seperti taman Islamik ianya juga berfungsi lebih kepada estetika, 
mengutamakan elemen air pancut di tengah taman, banyak patung dan tanaman topiari. Taman 
Islamik dan barat di era moden juga mempunyai elemen hiasan tetapi lebih menumpukan kepada 
elemen kemudahan awam bagi tujuan keseronokan dan keselesaan pengguna. Taman Islamik 
moden mempelbagikan bentuk elemen airnya manakala taman barat moden kebanyakannya 
masih mengekalkan air pancut bentuk klasik. Perbandingan taman Islamik dan barat, tradisional 
dan moden diringkaskan seperti Jadual 2: 

Jadual 2: Perbandingan Ciri Taman Ismaik dan barat 
 
 

Taman tradisonal 
Islamik 

Taman tradisional 
barat 

Taman Islamik 
moden  
(Taman Al Azhar) 

Taman barat 
moden (Regent’s 
Park) 

berdasarkan prinsip 
dan budaya islam 

taman mewakili 
tuhan atau 
semangat tempat 
(genius loci) 

berdasarkan prinsip, 
budaya islam dan 
keperluan pengguna 

berdasarkan 
keperluan 
pengguna 

dibina di istana dibina di rumah 
mewah 

dibina di ruang awam dibina di ruang 
awam 

reka bentuk taman 
syurga yang mewah 

reka bentuk taman 
syurga yang mewah 

gabungan reka bentuk 
taman syurga dan 
moden 

gabungan reka 
bentuk taman 
syurga dan moden 

konsep taman botani 
bersejarah 

konsep tanaman 
makanan dan 
bungaan 

gabungan taman 
botani, makanan dan 
bungaan 

gabungan taman 
botani, makanan 
dan bungaan 

memberi tumpuan 
kepada kawasan 
dalaman 

memberi tumpuan 
kepada kawasan 
dalaman 

pengunjung boleh 
menikmati 
pemandangan 
persekitaran luar 
taman 

pengunjung boleh 
menikmati 
pemandangan 
persekitaran luar 
taman 

Mewujudkan dinding 
di sekeliling taman 
 

Mewujudkan dinding 
di sekeliling taman 
 

tiada dinding taman 
sebaliknya 
menawarkan 
pemandangan ke arah 
bandar dan 
persekitaran luar 
taman. 

Terdapat didnding 
di sebahagian 
kawasan dalaman, 
manakala perimeter 
taman tiada dinding 
bagi menawarkan 
pemandangan ke 
arah bandar. 

susun atur taman:  
simetri, linear dan 
rentasan paksi  

susun atur taman:  
simetri, linear dan 
rentasan paksi  

susun atur taman:  
simetri, bentuk 
geometri dan 
sebahagian tidak 
(kawasan lapang) 

susun atur taman:  
simetri, bentuk 
geometri dan 
sebahagian tidak 
(kawasan lapang) 

terusan dan mata air 
untuk pengairan 
taman  

tamannya kurang air  Pelbagai bentuk 
elemen air termasuk 
air pancut dan 
pengairan 
tanamannya 
menggunakan 
teknologi moden. 

Pelbagai bentuk 
elemen air 
termasuk air pancut 
dan pengairan 
tanamannya 
menggunakan 
teknologi moden. 

Banyak pokok dan 
struktur teduhan 

Kurang pokok 
teduhan dan struktur 
teduhan 

Banyak pokok dan 
struktur teduhan 

Banyak pokok dan 
struktur teduhan 
 

elemen taman: 
kawasan binatang 
liar, tempat 
perlumbaan kuda, 
batang pokok disalut 
dengan tembaga, 
taman burung, kolam, 
batang pokok disalut 
tembaga, pokok 

elemen taman: 
hiasan patung, 
tanaman topiari, 
elemen air tiruan 

elemen taman: dusun 
buahan, taman 
geometri, menara 
pandang jauh, tasik, 
promenade, 
ampiteater, taman air 
berteres, tapak 
semaian, restoran, 
kiosk, taman 

elemen taman: 
dusun buahan, 
sayuran, taman 
bunga, padang 
rumput, zoo, 
promenade, 
restoran, kiosk, 
kemudahan 
bersukan. 

dibuat dari gula dan 
sebagainya  

permainan kanak-
kanak, padang 
permainan, pentas 
kanak-kanak  

air pancut bentuk 
klasik di tengah 
halaman 

air pancut bentuk 
klasik di tengah 
halaman 

air pancut dalam 
pelbagai bentuk di 
beberapa tempat yang 
disusun dan tidak 
semestinya di tengah 

air pancut bentuk 
klasik di beberapa 
tempat yang 
disusun  

 
 

 

5.0 Kesimpulan  

Hasil analisis dapat disimpulkan bahawa, taman Islamik diadaptasi oleh taman barat sejak era 
sejarah. Chāhār Bāhh adalah pelan irigasi yang telah digunakan untuk mengairi kebun 
Achaemenid yang telah lama wujud sebelum Islam. Manakala taman Islamik moden lebih unik 
kerana mempelbagaikan bentuk moden dan tidak terikat dengan bentuk klasik, menggunakan 
teknologi moden dan mengutamakan fungsi yang mesra pengguna. Contohnya Taman Al Azhar 
di Kaherah yang memyediakan banyak kemudahan awam.  

Kajian ini juga memaklumkan mengenai sejarah yang menunjukkan dimana dan bagaimana 
elemen taman Islamik dicipta, membandingkan sejarah reka bentuk taman Islamik dan barat 
untuk memberi kefahaman prinsip reka bentuk taman yang dibentuk oleh Islam, fungsinya, 
implikasinya dan pengajaran agar dapat menghasilkan reka bentuk bandar yang berkualiti. Selain 
itu ia juga membuktikan bahawa taman barat telah diadaptasi daripada tamadun Islam. 

Prinsip taman Islamik diadaptasi daripada Al Quran, hadis dan gambaran visual taman Islamik di 
Timur Tengah, menggabungkan kesenian dari pelbagai budaya dan ditransformasikan kepada 
bentuk Islamik. Oleh itu reka bentuk taman Islamik merupakan prinsip terbaik yang menjaga 
hubungan antara pencipta, manusia dan alam sekitar, mengutamakan fungsi disamping nilai 
estetik dan secara tidak langsung menyampaikan mesej Islam. Taman barat lebih 
mengutamakan nilai estetik berbanding fungsi dan melanggar prinsip tawhid. 

Namun, taman Islamik di era sejarah kurang peranannya kerana hanya dibangunkan di istana 
untuk kegunaan diraja. Manakala taman Islamik moden lebih fungsinya dengan menyediakan 
pelbagai kemudahan untuk kegunaan orang awam. Oleh itu, pengadaptasian taman Islamik 
dengan gabungan teknologi moden yang mesra alam dan mengutamakan fungsi akan 
mewujudkan taman yang unik, identiti yang jelas dan mesra pengguna. Contohnya Taman Al 
Azhar yang menyediakan banyak kemudahan awam. Selain itu, taman dan seni bina Islamik 
perlu menyesuaikan reka bentuk dengan budaya dan iklim tempatan seperti mengadaptasi seni 
bina tempatan dan menerapkan tanaman tropika.  Pendekatan bertujuan untuk menghidupkan 
semula landskap budaya dalam konteks tempatan di Malaysia bagi melambangkan identiti 
masyarakat sesebuah bandar. 

Ini menunjukkan, taman Islamik berupaya memperbaiki kualiti fungsi dan nilai estetik ruang awam 
dengan mewujudkan persekitaran landskap visual yang menarik dan kemudahan yang mesra 
pengguna. Fungsi yang mengambil kira faktor budaya dan iklim tempatan serta kemudahan 

awam merupakan faktor sesebuah ruang awam berciri Islamik itu mempunyai kualiti, unik dan 
menjadi tarikan orang ramai. Kajian ini penting untuk menyelesaikan masalah reka bentuk bandar 
di Malaysia, dengan membangunkan rangka kerja bagi mewujudkan ruang awam Islamik yang 
disukai masyarakat dalam konteks perbandaran Malaysia.  

